6. KOKORO PAKOKOLOT

Di imah nyampak bapana keur ngajeujeut jeung indungna keur ngelek.

“Bapa!” ceuk Roesdi, “rek nepi ka kolot bapa beunghar teh?”

“Teu nyaho, kuma kadar bae,” jawab bapana. “Naha sia bet nanya kitu?”

“Puguh, tadi aya aki-aki musapir, ditungtun ku incuna, meureunan tadina mah beunghar cara urangnya, bapa!” ceuk Roesdi.

“Hih teu tangtu!” omong bapana. “Aya nu teu boga ti ngogora jeung nu kokoro pakokolot, saperti Ki Asta.”

“Asta nu paeh kamari ieu tea, Pa,” ceuk Misnem.

“Nu ngaririwaan ka urang?”

“Enya” jawab bapana, “Manehna tadina mah kaya leuwih ti urang, malah leuitna oge tilu, parinuh kabeh.”

“Ah! Geuning ngan tilu,” ceuk Roesdi, “Tuh, urang mah boga opat.”

“Enya!” jawab bapana, “tapi itu mah tilu soteh, parena diduitkeun sawareh, teu dikaleuitkeun kabeh. Nu matak jadi miskin manehna royal teuing, nepi ka teu beukieun kejo beureum. Rasana asa bakatul, hese diteureuyna. Ari kana lauk kacida beukina, embi sahiji mah ngan kapake dahar sore-isuk.”

“Saperti kaka kana sampeu meureun, nya bapa?” ceuk Misnem.

Si Roesdi molototan ka Misnem bari nyarekan, “Mun ngajedog sia! Ulah ngecewis bae, da awewe.”

“Na kaka babarian teuing, kitu-kitu bae make ambek.” Jawab Misnem.

“Rarepeh atuh,” ceuk bapana. “Sia mah jeung dulur the pasea bae, pamali matak pajauh huma. Kapan aing keur nyaritakeun Ki Asta.”

“Heg atuh, bapa, tuluykeun, ku uing didengekeun,” omong Roesdi. Ti dinya pok bapana nyarita deui :

“Ari beungharna lain meunang hese cape sorangan, tapi titingal kolotna, nu matak sakitu lalaworana kana duit. Lila-lila bandana beak dijualan, dipake ngajujur napsu, da manehna ngedul, teu daek nuluykeun pagawean bapana. Sawahna nu welasan hau oge beak teu nyesa sakotak-kotak acan, dijualan. Nyakitu deui rumah tanggana dujual ka haji Husen, tuluy meuli deui imah leutik. Ari duit sesana ditungtut dihakan. Beuki lila manehna beuki miskin, loba pisan kahayangana nu teu kalakonan. Tungtungna, tina bawaning nalangsa, bruk bae manehna gering, hos paeh.”

“Karunya, nya bapa!” ceuk Roesdi.

“Heueuh, nu matak sia ulah sok gembul teuing barang hakan, bisa kawas Pa Asta,” tembal bapana.

7. PAPASTEN.

“Atuh bapa mah moal enya jadi malarat, da tara mindeng meuncitan embe,” ceuk Misnem.

“Hih, lain ku lantaran kitu bae nu matak malarat teh, aya oge anu dikersakeun ku Gusti Allah, saperti Bapa Salmah, urang desa Pasirmalang.

Asalna manehna beunghar pisan, pagaweanana dagang barang warna-warna, malah di lembur eta mah, pangbeungharna bae, euweuh nu ngungkulan. Ari nu matak jadi beunghar, lain titingalan kotna, estu beunang lading kesang sorangan bee.”

“Har! Moal enya aya beunghar lading kesang?” ceuk Roesdi.

“Ih, ari sia, disebut beunghar ladang kesang soteh, lain kesangna anu didagangkeun, ngan manehna digawe satemen-temena, supaya cukup sandang-pangana. Geura ku bapa rek dicaritakeun ti asalna. Waktu manehna umur sapuluh taun, geus katinggal maot ku kolotna. Hadena bae manehna boga paman, tukang barang di dayeuh. Atuh tuluy dikukut ku pamanna, sarta disakolakeun. Kira-kira umur lima welas taun, kaluar ti sakolana.

Ti dinya ku pamanna diwarah dagang. Kulantaran suhud sarta bageur, nepi ka dipercaya nungguan dagangan sorangan, upama pamanna keur nyaba teh. Unggal-unggal poe pasar ku pamanna sok dibere duit, pokna bisi aya kahayang. Tapi eta duit ku manehna tara dibeulikeun, anggur sok dicengcelengankeun. Kira-kira umurna dua puluh taun, cengcelengan teh dibobok, bet geus loba, geus aya sakalieun modal dagang barang leuleutikan. Ti dinya tuluy manehna misah ti pamanna, nyewa imah leutik sisi jalan sarta tuluy dagang. Mimitina mah lulumayanan bae, tapi lila-lila daganganana beuki loba, malah ngungulan pamanna. Tungtungna jadi nu pangbeungharna di nagara eta. Tapi dina hiji peuting, keur waktu sarare tibra, aya nu kahuruan deukeut ka imah bapa Salmah. Kanyahoan soteh imahna geus rek beak kaduruk. Atuh euweuh pulungeunana, bandana jeung duitna beak kabeh. Ti samet harita manehna jadi malarat, nepi ka ayeuna …”

“Tah kumaha ari kitu?” ceuk Pa Roesdi.

“Enya, kumaha atuh, nya ema?” jawab Roesdi.

“Hih! Ari sia, bet palias teuing urang mah nepi ka kitu, anggur neneda ka Pangeran, muga-muga sing lulus rahayu ulah pinanggih balai saumur hirup.”

8. NGAMANDIAN KUDA

Dina hiji poe, piisukaneun pakansi, Roesdi jeung sobatna ngarana Husen tea, bareng baralik ti sakola, sajalan-jalan baradami, isukan rek arulin.

“Ka mana urang isukan nya ulin, Sen?” ceuk Roesdi.

“Isuk-isuk urang milu ngamandian kuda heula, nya Roesdi.” Omong Husen. “Geura resep naker!”

“Ari geus ngamandian kuda, ka mana deui nya ulin?”

“Ah, kumaha isuk bae,” tembal Husen.

Barang geus narepi ka lemburna, tuluy baralik ka saimah-imahna.

Caturkeun isukna, Husen geus datang nyampeur Roesdi rek ngamandian kuda tea.

“Mana kuda silaing, Sen?” ceuk Roesdi.

“Geus dibawa ka cai ku pangarit,” tembal Husen.

“Ke atuh kuda dewek oge rek sina dibawa ku badega.”

Kudana geus dikaluarkeun ti gedogan, dituntun ka walungan.

Roesdi jeung Husen Ngariringkeun pandeuri.

“Edas! Alus pisan kuda silaing mah, Di.” Ceuk Husen.

“Puguh bae, euy,” tembal Roesdi, “Kuda silaing sarua gedena jeung nu dewek, Sen?”

“Ah, leutik nu dewek mah, sahandapeun nu silaing,” ceuk Husen, “ngan garangna, taksiran dewek, sarua.”

Barang nepi ka cai, brus dimarandian digebeg, dikosok ku jukut garing beunang mintel-mintel.

“Urang tumpakan kudana hayu, bari dimandian.” Ceuk Husen, “Pek silaing heula, Di.”

Clak Roesdi tumpak kudana nu keur dimandian tea

“Edas! Silaing mah bisaan, Di!” ceuk Husen.

“Puguh bae, Sen!” tembal Roesdi.

Bari ngomong kitu kudan dipeupeuh bujurna ku Husen.

Kudana ngajerete, tuluy hanjat ka darat, lumpat mapai-mapai sisi walungan.

Roesdi gegeroan bari muntang kanan seuseurina :”tulung! Tulung!”

Husen jeung badegana lalumpatan, megat hareupeunana, kabeneran kudana kacarek.

“Ah, sia mah gagabah, Sen! Kumaha lamun dewek ragrag?” omong Roesdi.

“Wah, moal enya silaing ragrag, apan dewek oge nyaho, yen silaing mah joki nu geus masur tea.”

“Hah! Hah! Hah! Hah!” Roesdi seuseurian irungna mani kembung-kembung bae.

Geus beres dimandianana, tuluy ditarungtun ku badega-badegana dileumpangkeun bari ditarumpakan ku barudak tea.

Datang ka imahna, tuluy diasupkeun ka saistal-saistalna. Roesdi jeung Husen tuluy arulin.

9. NYARIEUN SULING.

Roesdi jeung Husen, sanggeus ngamandian kuda tea, lila pisan arulina di saung ranggon, gigireun imahna, Roesdi nyarita ka Husen, yen kamari aya aki-aki jajaluk, ditungtun ku incuna.

“Euh! Nu nabeuh suling tea, Di!” omong Husen.

“Enya!” tembal Roesdi.

“Cik urang nurutan nyuling, Di!” ceuk Husen, “silaing boga sulingna?”

“Teu boga, dewek mah!” tembal Roesdi, “da tara jajaluk.”

“Hih! Atuh lain tukang jajaluk bae, nu sok bogaeun suling mah,” omong Husen.

“Bisi silaing teu nyaho, ari suling teh tatabeuhan, malah ari panayagan narabeuh oge sok aya nu nabeuh suling.”

“Naha silaing bisa nyuling, Husen?”

“Puguh bae bisa mah, Di! Geura hayu urang nyarieun sulingna, engke silaing diajar nyuling ku dewek,” ceuk Husen.

Jut Roesdi jeung Husen tarurun tina saung ranggon, marawa peso ka kebon awi rek nareangan tamiang nu alus pisulingeun.

Sanggeus mareunang tamiyangna, tuluy dibarwa deui ka saung.

Lila pisan Roesdi jeung Husen tingdarekul nyarieun suling. Barang geus aranggeus, pek ditatabeuh, Roesdi nabeuhna ngan tuat-teot bae sorana, malah sakapeung mah tara harus-harus acan. Henteu kawas Husen gelak-gelik, lagu lelenderan, kakacungan jeung gawil.

Roesdi aya jamna diajarna nyuling teh, nyekelan jeung niupna …… bener, nunurutan cara si Husen.

Ayeuna mah laguna lain tuat-teot bae, aya oge tatabeuhna. Kieu laguna suling Roesdi” teot-teot, tuat-tuit, tuwat-tuwot, tuwat-tuwit…..

“Ah! Naha nyuling the teu uni teuing, Di!” ceuk Husen.

“Teu umum teu uni, Sen!” tembal Roesdi. “Ku silaing kadenge teu puguh soteh, da ceuk dewek mah uni, kapan eta teh Kinanti laguna. Geura kieu ari saenyana mah, ku dewek rek ditembangkeun :

“Keur waktos pakansi Mulud,

kuring jeung Husen arulin,

di saung pipireun imah,

panganguran nyieun suling,

Husen anu mapatahan

sulingna teh ieu, geuning!”

“Euh! Eta teh Kinanti, kutan” ceuk Husen, “bener atuh ari kitu mah, ngan hanjakal ari ku silaing mah ngan tuat-teot bae, henteu puguh alang ujurna.

“Ah, da ceuk dewek mah puguh pisan, euy!” omong Roesdi, “Keun laun-laun oge meureun bisa nya, Sen?”

“Puguh bae, euy!” tembal Husen, “naon-naon oge ari hantem diajar mah tangtu bisa, asal kudu sabar bae diajarna, ulah bosenan.”

“Aeh-aeh! Geuning geus magrib eta!” ceuk Roesdi.

“Hayu urang baralik, Sen! Isukan urang diajar nyuling deui di dieu.”

Jung barudak teh baralik ka imahna, bari marawa suling. 

10. ERLOJI

Salawasna Roesdi aya di sakola, Guruna kacida pisan nasiheunana. Ari lantaranana lain sabab budak lucu bae, tapi jeung kapinteranana deui leuwih ti murid-murid sejen.

Roesdi teh ti memeh sakola geus pinter?

Ih, henteu, bareto mah biasa murid-murid nu sejen bae, tacan nyaho aksara saeluk-eluk acan. Tapi ku saban Roesdi getol jeung sagala pangajaran dihartikeun sarta dipikir, laun-laun timbul pangarti leuwih ti batur.

Unggal-unggal bulan, dimana Pa Roesdi ngahaturkeun bayaran sakola, manehna sok naros ka Guruna, kumaha kamajeuanana jeung kabageuranana Roesdi.

Ku guruna sok dicaritakeun ka Pa Roesdi, sakumaha buktina anakna.

Beu! Atuh bapa Roesdi teu teu kira-kira atoheunana, ngadenge beja ti Guru, kamajuan anakna sakitu.

Lamun Roesdi barang penta, sarupaning cocooan, sumawona barang nu perelu, tara pisan ku bapana dipungpang, asal kamajuanana di sakola beuki tambah. 

Dina hiji poe baturna sabangku mawa barang model ka sakola. Dibawana salawasna dina pesak luhur, dirantean sarta dicangcang kana lobang kancing.

Ari banguna eta barang buleud gepeng, kawas benggol, make turub kaca. Di jerona, sahandapeun kaca diaksaraan jeung dijaruman. Eta jarum aneh pisan, bisa usak-usik, gular-gilir. Roesdi kacida pisan kabitaeunana ku eta barang. Waktu manehna datang ti sakola, bebeja ka bapana, hayang dipangmeulikeun eta cocooan.

“Heug, Ujang.” Ceuk bapana, “Najan menta naon oge. Lamun bapa bisa meuli mah, sarta pantes dipake ku Ujang, ku bapa tangtu dipangmeulikeun. Tapi na barang nu dipikahayang ku ujang tea, bapa teu nyaho.”

Bapana nyokot erloji tina pesak, bari nanya :”Lain ieu, nu kieu, Jang. Nu dipikahayang teh?” 

“Lain bapa!” tembal Roesdi, atuh ieu mah kuring ge nyaho, loji ngaranna. Ari bangunna nu dipikahayang ku kuring tea nya kieu pisan, tapi jarumna, ari dioyagkeun sok ngaleper bari putar-putir. Leuh! Nya alus, bapa!”

Omong Pa Roesdi : “Jang, isukan bae budakna nu boga eta cocooan, ari balik ti sakola, sina nyimpang ka dieu, bapa rek ngilikan cocooanana.”

Isukna, waktu balik ti sakola, Roesdi bareng jeung budak nu boga barang model tea. Datang-datang tuluy ditembongkeun ka bapana.

“Tenjo, tuh jarumna salawasna nunjuk ka Beulah kaler bae. Maneh nyaho mana ari kidul, kulon jeung wetan?, ieu teh padoman ngarana, perluna baris jelema nu nyanyabaan di leuweung, bisi kapaider teu nyaho di kaler kidul. Tah jarum ieu nu nuduhkeun teh. Sumawona baris nu lalayaran di laut mah perelu kabina-bina.

11. JALMA KORET

Bapa Roesdi boga tatangga saurang, ngarana aki Karim. Manehna kasebut oge di lembur eta jalma cukup. Kabeungharanana beunang disebutkeun teu aya bandingna. Kudana rayap, mundingna ting jungkiring, embe jeung dombana aya puluhna, sumawonan sawah, huma jeung kebon mah sababaraha hawu.

Ari kahirupanana aki Karim anu babaku, kajaba ti tani, sok nginjeum-nginjeumkeun duit jeung nimbangkeun pare. Ungal poe rabul bae jalma nu daratang ka aki Karim, menta ditulungan kabutuhna.

Ari baralik, rebo, aya nu dibahanan duit, pare, suuk jeung saliana ti eta.

Kumaha eta aki Karim teh, kaasup jelema berehan atawa henteu?

Lamun ku urang ditenjo saliwat, puguh naker siga jelema berehan. Tapi saenya-enyana manehna teh jelema kumed pisan. Lamun aya tatanggana katarajang ku papait, tara pisan daek nulungan.

“Geuning eta ari nu marenta tulung sok dibere?”

“Duit nu diinjeum-injeumkeun tea dimana dipulangkeun, salawasna kudu jeung rentenna. Ari anakna teu sabaraha, ngan ukur saperak jadi dua rupia bae sa bulan. 

Kumaha ari barang nu sejen

Eta oge nyakitu keneh bae. Suuk samangkok jadi dua mangkok. Sakabeh nu diinjeumkeun, dipulangkeunana ka aki Karim kudu dua kalieun asalna bae.

Ari pendekna mah estu batur-baturna teh diperes. Nya nu kieu, nu disebut lentah darat teh, sarta adatna goreng.

Tah kitu sababna pang kabeungharannana beuki lila beuki maju bae.

Kumaha barang daharna?

Dadaharanana lumayan pisan, nu biasa deungeun sanguna ngan uyah, cabe jeung lalab. Minangka royalna, pais peda make pucuk waluh, atawa beuleum pepetek.

Lamun ngabedahkeun, nu didahar ngan sepat jeung  beuneur, ari nu sejen mah, da aya modalna, kudu dijual. Paling mujurna sok rajeun oge meuleum lele. Mun ngali hui, nu dikulub teh nu laleutikna, ari nu gede mah kudu dijual.

Tah sakitu kangopetanana aki Karim teh.

Kumaha papakeanana?

Beu, nista pisan! Papakeanana nu dipake sapopoe lain pipanteuseunana di aki Karim, bajuna keper mani geus ladro, da tara diganti, sampingna polong geus belel, totopongan wulung, kitu oge geus bule.

Paparabotan di imahna taya sarupa-rupa acan nu bener, kabeh kalalotor jeung balatak deui.

Lamun manehna gering, kacida udah-aduhna jeung aralna, tina melang kana barang, sieuneun euweuh nu ngurus atawa aya nu maling.

Sakali mangsa manehna teh gering, tapi tina saban keur kapalang digawe, teu dirasa kasakitna teh. Unggal poe manehna maju bae magawe, tina ku embung ngulikeun, da kudu diburuhan. Tungtungna geringna teh beuki payah, datang ka hosna hilang. Barang-barangna nu beunangna hese cape teh ayeuna mah ditinggalkeun bae.

12. NYADAP

Sore isuk Misnem sok milu naheur lahang jeung indungna di dapur. Ari poe Aahad Roesdi oge sok milu nungguan taheuran lahang tea, nepi ka dititisna, da ngaheroan kukurud gula haneut.

Roesdi mindeng pisan nanya ka indungna, kumaha ari ngala lahang. Ku indungna sok diterangkeun sakanyaho-nyahona. “Tapi lamun hayang terang pisan mah leuwih hade nanya ka tukang nyadapna bae,” ceuk emana.

“Tuh geuning datang Pa Hamdan mawa lahang.” Ceuk Misnem.

Sanggeus Pa Hamdan nyicikeun lahang kanu ketel, gek ku Roesdi diajak diuk gigireun hawu bari disuguhan bubuy sampeu beunang ngincaan ku peueut haneut.

Bari ngopi, pok Roesdi nanyakeun, mimiti-mimitina bab nyadap tea.

“Naha, Ujang teh rek diajar nyadap?” ceuk Pa Hamdan.

“Sugan pareng engke, ari geus gede!” tembal Roesdi.

“Ayeuna kuring perelu nyaho aturan-aturanana, da di sakola sok dipariksa ku Guru. Lamun kuring teu bisa nyaritakeun, meureun disebut budak taya kanyaho. Na kumaha atuh, mang?”

“Euh! Kitu, Jang?” omong Pa Hamdan, “Geura pek regepkeun, kieu mimitiana: Memeh nyadap, urang geus sadia sigay, lodong, puputan, eretan, sumawona peso panyadapan mah nu seukeut. Geus kitu, pek ngilikan leungeun kawungna nu cumal. Cirina, leungeun kawung nu kitu, mana-mana nu kembangna digembrong ku ajiruwan, tah eta. Kalakop jeung injuk, nu deukeut kanan puhu eta leungeun kawung, kudu diberesihan heula. Sanggeus diberesihan kudu ditinggur. Sanggeus di tinggur tuluy kembangna diayun-ayun. Supaya rea caina, waktuna kembang kawung diayun-ayun, sok aya oge nu make jangjawokan, kieu pok-pokanana :

Yun ngaler

Nyiuk ka sagara kaler

Yun ngidul

Nyiuk ka sagara kidul

Ieu jangjawokan dikawihkeun sababaraha kali. Sangeus diayun-ayun jeung ditinggur heuleut sawatara poe tuluy di papas. Dina sakali-kalina nandean cango leungeunna dikerureutan saeutik-saeutik.

Lamun nandekeun lodong isuk-isuk, pasosore dicokot lodongna diganti ku lodong sejen, cokoteun isukan. Kitu bae saterusna bari leungeunna ditungtut dikeureutan saeutik-saeutik, supaya liang-liang lahang tea ulah meperan.”

“Kaharti, Jang?” omong Pa Hamdan.

“Ngarti, mang!” tembal Rusdi, “Keun bae poho deui mah, rek nanya deui bae ka emang.”

“Heug atuh, Jang, ari geus ngarti mah, emang rek nyadap, bisi beurang teuing.”

Roesdi pek ngeser deui silana kana deukeut piring sampeu jeung peueut, nuluykeun hancana, bisi direbut ku Misnem.

